
Татар телен төрле юнәлешләрдә өйрәнү эше ХХ гасырның икенче яртысыннан башлап аеруча җанланып китте. Телче галимнәребез аның авазлар системасын, морфологиясен, лексик катламнары, синтаксисын һәм диалектлары үзенчәлекләрен өйрәнү юлында күп хезмәтләр күрсәтте. Бу өлкәдә татар телчеләреннән Г.Ибраһимов, М.Корбангалиев, Л.Җәләй, Җ.Вәлиди, Л.Мәхмүтова, Д.Тумашева һ.б. дистәләгән, йөзләгән татар галимнәренең хезмәт юнәлешләрен билгеләп үтәргә мөмкин булыр иде.

Билгеле булганча, татар халкының тел хәзинәсе кысаларында аның зур өч диалекты берләшә. Аларның үзенчәлекләрен өйрәнү милли әдәби телебезгә үсәргә, аның үткенлеген чарларга, образлылыгын баетырга ярдәм итә, сөйләшләрнең лексик базасы әйтеп бетергесез зур.

Әлбәттә, татар сөйләшләренең үзенчәлекләрен өйрәнү эше әле милли телебезнең төзүче төп зур өч диалектның чикләре, төп үзенчәлекләре турында төшенчәләр калыплашудан күп еллар элек – XVIII йөз урталарыннан ук башланып, ХХ гасыр башына кадәр сузыла. Ул дәвердә рус һәм татар телләрендә ике телле сүзлекләр тупланып, хәтта кайбер грамматик анализлар юлы белән татар сөйләшләре буенча хәзинәләр туплау эше үсә барган. Ләкин татар теленең өч зур диалектын барлык параметрлар буенча формалаштыру өчен 1930 елларга хәтле барган махсус максат куеп җыелмаган тел материалы нигезендә генә билгеләмә белән канунлаштыру мөмкин булмаган. Бу чикләрне билгеләү өчен ХХ йөз урталарыннан күтәрелеп чыккан диалектолог-телчеләр Җ.Вәлиди, Л.Җәләй, Л.Мәхмүтова, Н.Борһанова, Д.Тумашевалар гвардиясе эшчәнлеге булу кирәк булды. Ә узган гасырның алтмышынчы еллары ахырында бу телчеләребезгә алмашка Җ.Алмаз, Г.Әхәтов, Д.Рамазанова, Ф.Баязитова, Ф.Йосыпов, З.Садыйкова, Г.Якупова, Р.Әхмәтъянов, Т.Хәйретдинова, Р.Барсукова, И.Абдуллин, Р.Рәхимова кебек телче галимнәребезнең татар сөйләшләре үзенчәлекләрен максатчан, планлы рәвештә өйрәнеп барулары фән өлкәсендә бик мөһим булган «Татар халык сөйләшләренең атласы»н төзүгә нигез булды.

Бу Атлас өч томлык зур хезмәттән гыйбарәт. Аны төзүгә Г.Ибраһимов исемендәге тел, әдәбият һәм сәнгать институтының тел секторында (хәзер: лексикология һәм диалектология бүлегендә) эшләүче татар теленең аз санлы диалектолог галимнәре алынды. Әлеге кечкенә генә диалектологлар төркеме, ике томлык татар диалектларын тасвирлап, ике китапта төзеп, югары уку йортлары өчен дәреслек итеп эшләде. Әлеге коллектив тарафыннан узгандагы диалектологик экспедицияләрдә тупланган казанышларны да файдаланып, 839 биттән торган «Татар теленең зур диалектологик сүзлеге» басмасы да дөнья күрде. Әлеге басмада 40 меңләп татар диалектлары сүзләре хәзинәсе туплап бирелгән. Киләчәктә бу зур диалектологик сүзлекнең төрле сөйләшләрдә кулланылган бай мифологик лексика хисабына да баетылып, тагын да зураеп, баеп чыгу өмете нигезсез түгел.

Инде хәзер дөнья күргән өч томлык китап итеп әзерләнгән, электрон вариантта чыгарылган «Татар халык сөйләшләренең атласы» институттагы аз санлы диалектолог галимнәр коллективы тарафыннан зур көч куеп эшләнгән хезмәт булды.

Әлеге зур хезмәтнең баштагы ике томы татар диалектологиясенең күренекле вәкилләре Л.Мәхмүтова һәм Н.Борһановалар тарафыннан башкарылган. Аның III томы М.Зәкиев һәм тәҗрибәле диалектолог Д.Рамазанова җитәкчелегендә төзелгән.

«Татар халык сөйләшләре атласы», максат итеп куелганча, барлык татарлар яши торган районнарны үз эченә ала һәм «Татар теленең диалектологик атласы материалларын җыйнау буенча төзелгән программа»га таянып өйрәнелгән 1032 торак пункт халкы сөйләшләре буенча бай мәгълүматларны колачлый. Программа Казанда 1959 елда басылып, аның буенча I–II томнар өчен материал 1958–1980 елларда туплап өйрәнелгән, III том өчен материаллар 1997 –2008 елларда тупланган.

Сөйләшләрнең таралыш географиясе – ул диалектология фәненең диалекталь тел материаллары күренешләре таралышын һәм аларның әдәби тел нормаларының тәңгәллекләрен лингвиситик эчтәлекле карталар төзү ярдәмендә өйрәнә торган өлкә.

Диалектларны географик таралыш буенча тәфтишләү – бик катлаулы эш һәм тел үзенчәлекләрен өйрәнүдә гаять зур көч, сабырлыкны һәм тирәнтен өйрәнүне таләп итә торган гамәл.

Бу эшләрне башкарып чыгу өчен диалектология белгече үзенең кул астында җитәрлек дәрәҗәдә булган материаллардан, тел хәзинәсеннән булган мәгълүматларга таянырга тиеш, аның таралыш географиясеннән хәбәрдар, сөйләм яки диалектның үзенчәлекләре системасын, аларның формалашу юлларын дөрес күзаллау таләп ителә. Менә бу өйрәнү өчен куелган бурычларны үтәү Атлас төзү эшенең уңышлы хәл ителүенә нигез була.

Татар диалектларының атласын төзеп бастырып чыгару безнең телче диалектологларыбыз сөйләшләрне өйрәнү Программасының (1959) югары сыйфатлы итеп төзелгәнен үзләренең эш нәтиҗәләре белән фән дөньясына күрсәтә алдылар. Моның шулай югары дәрәҗәдә башкарылганын яшь белгечләр тарафыннан язылып, шул Программа нигезендә тупланган материаллар нигезендә якланган кандидатлык һәм докторлык диссертацияләре, уннарча монографик хезмәтләр һәм йөзләгән диалектология һәм тарихи диалектологияләргә багышланган мәкаләләр диңгезе инандырырлык итеп раслады.

Әлбәттә, диалектларны өйрәнү, беренче нәүбәттә, тәҗрибәле остазлар кул астында барырга тиеш. Материалларны җыюда, туплауда үз нечкәлекләре бар, бу нечкәлекләр турында, Атлас дөньяга чыккач, бу урында тәфтишләп тору шарт түгелдер. Нәтиҗә әһәмиятле: татар диалектологлары югары квалификацияле остазлар булуга ирешкәннәр. Тик безнең арада. татар филологиясе уңышларын вакытлы гына күренеш дип санаучылар да бар. Алардан диалектология фәне инде үзенең бурычын үтәде, хәзер аның хаҗәте юк, дияргә җөрьәт итүчеләр дә очраштыргалый. Тик бу фикер тамырдан ялгыш. Дөньяны танып белү өлкәсендә чик булмаган кебек, халыкларның телләренә карата кара дәүләт терроризмы канат җәймәсә, диалекталь үзенчәлекләрне дә беркайчан да өйрәнеп бетереп булмаячак. Әнә зур халыкларда да диалектизмнар үсеше күзәтелә, яңа милли телләр барлыкка килү процессы Кытайда, Һиндстанда, Россиядә хәзер дә бара. Ул – табигый процесс, аны акча капчыкларының актык долларларын ямаулык итеп салсалар да туктата алмаячаклар.

Диалектларның яшәвенә нормаль шартлар, демократия булганда, алар ярдәмендә кешелекне язулы тарихлары булмаган дәверләр турында да тарихи чыганаклар ачарга мөмкин. Диалектлар алар – һәр халыкның борынгы мәдәни хәзинәсе, аларны бетереп, бөтен дөньяны цифрлар боткасына әйләндерү материализмга каршы килә һәм җавапсыз, тишек миле кешеләрнең зур ялгышлары булып тора.

Диалектологларыбыз төзегән зур Атлас нигезендә тел белгечләребез әһәмиятле һәм үз-үзебезне танып белүебез өчен мөһим булган ачышлар алдында тора. Әйтик, бер аспирант кызыбыз, татар теленең бер билгесез сөйләше барлыгын раслап, кандидатлык диссертациясен уңышлы яклады.

Хәзер җәмгыятьтә халык, мәдәни буласы килгән булып, төрле чүп-чар белән татар телен боза. Тел бозуны мәдәният дип санап булмый инде. Хәзергә бары бер теләк: котлы булсын татар теленең өч томлык диалектологик атласы! Диалектологларыбыз, тирән шахта базларыннан шахтерлар хәзинәләр чыгарган кебек, дистә мең еллар элек яшәгән бабаларыбызның бәяләп бетергесез алтын-көмешләрдән дә кадерле истәлекләрен безгә басма китап рәвешендә бүләк итте.

